
Pml.nr.39/2018 

 

NË EMËR TË POPULLIT 

 

 

 

GJYKATA SUPREME E KOSOVËS- kolegji i përbërë nga gjyqtarët Valdete Daka, 

kryetar kolegji dhe gjyqtarëve: Agim Maliqi dhe Nesrin Lushta anëtar, me bashkëpunëtorin 

profesional Bujar Balaj, procesmbajtës, në çështjen penale kundër të dënuarit I.T., për shkak të 

veprës penale vjedhja e shërbimeve komunale nga neni 320 të KPRK-së, duke vendosur përkitazi 

me kërkesën për mbrojtje të ligjshmërisë e paraqitur nga i dënuari, kundër aktgjykimit të 

Gjykatës Themelore në Gjakovë – Departamenti i Përgjithshëm P.nr.108/17 të dt.03.04.2017 dhe 

aktgjykimit të Gjykatës së Apelit të Kosovës PA.1nr.587/2017 të dt.09.01.2018, në seancën e 

kolegjit të mbajtur me 30.04.2018, mori këtë: 

 

 

A K T G J Y K I M 

 

 

Refuzohet si e pabazuar kërkesa për mbrojtje të ligjshmërisë e të dënuarit I.T., e paraqitur 

kundër aktgjykimit të Gjykatës Themelore në Gjakovë -Departamenti i Përgjithshëm P.nr.108/17 

të datës 03.04.2017 dhe aktgjykimit të Gjykatës së Apelit të Kosovës PA.1nr.587/2017 të datës 

09.01.2018. 

 

 

A r s y e t i m 

 

 

Me aktgjykimin e Gjykatës Themelore në Gjakovë – Departamenti i Përgjithshëm, 

P.nr.496/17 të datës 09.10.2017, i dënuari I.T. është shpallur fajtor për veprën penale vjedhja e 

shërbimeve komunale nga neni 320 të KPRK-së dhe është gjykuar me dënim burgimi në 

kohëzgjatje prej 3 (tre) muaj dhe dënim me gjobë në shumë prej 100 (njëqind) €, të cilat dënime 

nuk do të ekzekutohen nëse i dënuari brenda kohës së verifikimit në afatin prej 1 (një) viti nga 

data kur aktgjykimi të merr formën e prerë nuk kryen ndonjë vepër tjetër penale. I dënuari është 

obliguar në pagesën e paushallit gjyqësor në shumë prej 30 (tridhjetë) €, kurse të dëmtuarës 

KEDS-Distrikti në Gjakovë, ti paguajë dëmin e shkaktuar në shumë prej 162.93 €. 

Vendimi i Gjykatës së Apelit të Kosovës 

 

Gjykata e Apelit e Kosovës me aktgjykimin PA.1nr. 587/2017 të datës 09.01.2018, ka 

refuzuar si të pabazuar ankesën e të dënuarit dhe e ka vërtetuar aktgjykimin e gjykatës së 

shkallës së parë. 

 

Kërkesa për mbrojtjen e ligjshmërisë 

 

Kundër këtyre aktgjykimeve kërkesë për mbrojtje të ligjshmërisë, ka paraqitur i dënuari, 

pa përcaktuar bazën e kërkesës, me propozim që Gjykata Supreme e Kosovës, ta hudh poshtë 

akuzën. 

 

Në kërkesë i dënuari, pretendon se aktgjykimi i shkallës së parë është bazuar vetëm në 

procesverbalin e KEDS-it-Qendra e kalibrimit në Prishtinë nj.org nr.1317 e datës 24.02.2014 e 

punuar me nr.48/28 e datës 28.01.2017, ku konstatohet se është manipuluar njësori elektrik. Në 

procesverbal përshkruhet se njësorit një bllombë i mungon, tjetra është e këputur dhe e treta 

është e lidhur përkatësisht e salduar te buloni dhe po ashtu theksohet se numëratori është i 

gërvishtur. 

Po ashtu në kërkesë pretendohet se ekipi i kalibrimit cili ka bërë përpilimin e 

procesverbalit nuk ka pasur procesverbalin e lëshuar nga punëtorët-elektromontatorët e KEDS-it 

me nr.0157587 të datës 15.02.2013, të cilët e kanë bërë ndërrimin e njësorit të vjetër me njësorin 

e ri dhe në të cilin procesverbal nuk kanë shënuar vërejtje për mungesën e bllombave dhe 

anomalitë tjera. Kurse një vit pas ndërrimit të njësorit të vjetër i njëjti dërgohet në Qendrën e 

kalibrimit në Prishtinë, ku konstatohen defektet e cekura. 

 

I dënuari konteston theksimet e paraqitura në arsyetimin e aktgjykimit të gjykatës së 

shkallës së parë, se njësori elektrik ka qenë i vendosur brenda shtëpisë dhe nuk kanë pasur qasje 

personat e tjerë e që kjo nuk qëndron pasi që njësori nuk ka qenë i mbyllur pasi që punëtorët e 

KEDS-it kanë pasur qasje pasi kanë ftuar ndonjë anëtar të familjes. Qasje ka mundur të ketë 

gjithkush por nuk ka pasur mundësi të heq bllombat para se t’i heq KEDS-i, kurse keqpërdorimi 

dhe shantazhi ka ndodhur nga ana e KEDS-it deri sa njësori ka qëndruar aty në intervalin kohor 

15.02.2013 deri me datë 24.02.2014 e pastaj është dërguar në qendrën e kalibrimit. 

 

Mendimi i Prokurorit të Shtetit   

 

Prokurori i Shtetit i Kosovës, me shkresën KMLP.II.nr.26/2018 dt.27.02.2018, ka 

propozuar që kërkesa për mbrojtje të ligjshmërisë të refuzohet si e pabazuar. 

 

Gjetjet e Gjykatës Supreme të Kosovës 

 

Gjykata Supreme e Kosovës në seancën e kolegjit shqyrtoi shkresat e lëndës në kuptim të 

nenit 435 par. 1 lidhur me nenin 436 par. 1 të KPPK-së dhe, pas vlerësimit të pretendimeve në 

kërkesë, gjeti se: 

 

kërkesa për mbrojtje të ligjshmërisë nuk është e bazuar. 

 

Sipas vlerësimit të Gjykatës Supreme të Kosovës, pretendimi i të dënuarit, është i 

pabazuar, ngase aktgjykimet kundër të cilave është parashtruar kërkesa, nuk përmbajnë shkelje 

esenciale të dispozitave të procedurës penale të cilat pretendohen. 

 

Edhe pse i dënuari në kërkesë nuk ka paraqitur bazë konkrete, bazuar në referatin e 

kërkesës së tij del se pretendohet në shkelje esenciale të dispozitave të procedurës penale dhe atë 

përkitazi me faktin se aktgjykimi nuk është përpiluar në pajtim me dispozitën e nenit 384 par.1 

nënpar.1.12 të KPPK-së, përkatësisht se gjykata e shkallës së parë nuk ka paraqitur arsye për 

secilën pikë të aktgjykimit. 

 

Mirëpo kjo gjykatë konstatoj se, sipas arsyetimit të aktgjykimit të gjykatës së shkallës së 

parë, janë dhënë arsye përkitazi me secilën pikë të aktgjykimit të kundërshtuar e po ashtu janë 

shtjelluar me saktësi të gjitha provat kundërthënëse e veçanërisht kundërthëniet mes mbrojtjes së 

të dënuarit i cili ka kontestuar se ka bërë manipulimin e njësorit elektrik dhe provave të 

paraqitura gjatë shqyrtimit gjyqësor e posaçërisht procesverbalit të përpiluar në Qendrën e 

kalibrimit nj.org nr.1317 e datës 24.02.2014 e punuar me nr.48/28 e datës 28.01.2017. Në këtë 

procesverbal është konstatuar se njësorit elektrik me numër të njësorit 754617, një bllombë 

shtetërore i mungon, tjetra bllombë është në rregull kurse e treta  bllombë është e këputur, ashtu 

që janë të ngjitura me letkon, e gjithashtu janë vërejtur gërvishtje në numërator. Konstatimet e 

manipulimit të njësorit janë vërtetuar edhe përmes dëshmisë së dëshmitarit Burim Gashi, i cili ka 

paraqitur mënyrën e punës së ekipit të kalibrimit dhe konstatimet e tyre, e të cilat konstatime janë 

arsyetuar në aktgjykimin e shkallës së parë, duke vlerësuar të gjitha provat një nga një dhe në 

lidhmëni me njëra tjetrën duke paraqitur arsyetim për secilën provë, ashtu që është i 

paqëndrueshëm pretendimi se aktgjykimi i shkallës së parë bazohet vetëm në procesverbalin e 

ekipit të qendrës së kalibrimit.  

 

Po ashtu në këtë kontekst është vlerësuar posaçërisht mbrojtja e të dënuarit se nuk ka 

kryer veprën penale dhe gjykata e shkallës së parë ka paraqitur arsyetim përkitazi me 

mosdhënien e besimit mbrojtjes së të dënuarit, përkatësisht pretendimin e tij se punëtorët e 

KEDS-it-Distrikti në Gjakovë nuk kanë konstatuar parregullsi në njësor me rastin e ndërrimit të 

tij, por se gjykata e shkallës së parë edhe përkitazi me këtë ka paraqitur arsyetim se punëtorët e 

KEDS-it-Distrikti në Gjakovë, vetëm e kanë ndërruar njësorin elektrik të vjetër me njësorin 

digjital dhe pastaj njësorin e vjetër e kanë dërguar në Qendrën e kalibrimit. Andaj, theksimet e 

paraqitura në aktgjykimin e gjykatës së shkallës së parë se përmes provave të administruara është 

konstatuar se në veprimet e të dënuarit janë përmbushur elementet e veprës penale vjedhja e 

shërbimeve komunale nga neni 320 i KPRK-së, janë konkludime të mbështetura në provat e 

administruara gjatë shqyrtimit gjyqësor. 

 

Në rastin konkret arsyetimet e theksuara nga ana e gjykatës së shkallës së parë paraqesin 

arsye mbi provat konkrete mbi të cilat është bazuar dhe po ashtu janë paraqitur të dhëna të 

mjaftueshme dhe kanë bërë gjetje thelbësore përkitazi me fajësinë e të dënuarit dhe atë bazuar në 

provat e administruara gjatë shqyrtimit gjyqësor ku pjesë aktive ishte edhe i dënuari dhe 

mbrojtësi i tij. Ata kanë pasur mundësi që dëshmitarëve tu parashtrojnë pyetje dhe të japin 

shpjegime përkitazi me dëshmitë e tyre, ashtu që këto përfundime të arsyetuara në aktgjykimin e 

gjykatës së shkallës së parë i pranon në tërësi edhe Gjykata Supreme e Kosovës. 

Pjesa tjetër e kërkesës së të dënuarit edhe pse nuk i referohet specifikisht, bazës ligjore 

megjithatë përmes referatit të paraqitur në kërkesë kuptohet se është ushtruar për shkak të 

konstatimit të gabueshëm apo jo të plotë të gjendjes faktike. Mirëpo, Gjykata Supreme e 

Kosovës, nuk i shqyrtoj këto pretendime, në kuptim të dispozitës se nenit 432 par.2 të KPPK-së. 

 

Nga sa u parashtrua më lartë e në kuptim të nenit  437 par.1 të KPPK-së, u vendos si në 

dispozitiv të këtij aktgjykimi. 

 

GJYKATA SUPREME E KOSOVËS- PRISHTINË 

                                            Pml.nr.39/2018, më datë 30.04.2018 

 

Procesmbajtësi,                                                                          Kryetarja e kolegjit, 

Bujar Balaj                           Valdete Daka 

 

 


